
Baḍaejoṅ- 7 Hello!
Mobile se telephone te galmarao okte̠ pạhilre̠ Hello, Hello
bon me̠ngot́eda, menkhan noa Hello katha do cekate̠ hećena,
se̠  oka  khon  bahallena  onabon  baḍaejoṅ  ma.  Mit́ṭaṅ
office re̠ juạn kuṛie̠ kạmi kana, oka khon co ghono ghono
ge phone hijuḱ kana, pase̠ć mit́ṭaṅ bodmas koṛageye̠
ạṛisede kana. Enan khone phonet́te mon do̠ lolo akan tae
tahẽkana, e̠yae dhome phone ket́ sãote̠ raṅgao te̠ye̠
saṕ got́ keda, ar roroṛe̠ ehoṕena, ‘sonto̠ro̠ḱ me, ar
mit́domem phone lekhange pulis iń…’ Katha ạuriye̠ mucạt́
rege phone akat́ hoṛaḱ roṛe bujhạu ke̠da, one okoe̠ do̠
office re aćre̠n bos kanae̠. Ente̠ okoe̠ haley baḍaya uni
do̠  bodmas  koṛa  doe̠  baṅ  kana,  paseć  re̠  pase̠ć
pạhilre̠  Hello-e  menlekhan  nonkan  lajao̠  redo̠  paṛaoḱ
baṅ hoe̠koḱ taya!

Cekate̠ Hello kathate pạhilbon ropoṛjoṅ kana! Telephone
re̠n be̠naoić Alekgander Graham Bell telephone re̠ pạhil
do̠m sombhasone be̠boharle̠t́a ‘Ahoe̠’ kathage.  Ahoe katha
do̠ daḱ jahajre̠n nạbikko ńapamlenre̠ sombhasonle̠kate ko
be̠bohare̠t́  tahẽkana.  Santal  ko  do̠  ko  ńapamle̠nre̠
‘Johar’bon me̠ngot́eda. Tayo̠m tedo̠ Hello kathage bahalena.
Hello  katha  do  heć  akana  Garman  katha  ‘Hella’,  se̠
‘Holla’khonge. Enan dinkore̠ do̠ Pheri lạukạre̠n calaoko
ko  hohoako  kan  okte̠  nonkan  katha  ko  be̠bohare̠t́  kan
tahẽkana. America disomren namḍak biggani Thomas Edison
hõ pạhil telephon re ‘Hello’ kathage sombhason mente̠ye̠
 roṛlet́a. Okte̠ do̠ tahẽkana 1877 sermage. Tayo̠m te̠do̠
go̠ṭa dhạrtige ḍamḍaheye̠na.

English, Baṅgla, Hindi, France, Rasian selet́ eṭaḱ eṭaḱ
pạrsite̠hõ telephone re pạhil roṛ katha do̠ hoyoḱ kana
‘Hello’ se ona sorge ‘Helloo’, ‘A-loo’, ‘E-loo’. 1889 serma
sećre̠ America central telephone officere̠n kạmiạ ko do̠,
‘Hello girls’ ńutumte̠ko bikạule̠na. Sombhason se oporom
katha roṛ do̠ hoyoḱ kana somaj reaḱ cạlcolonge. Asoltet́
do̠ hoyoḱ kana, iń do̠ phone saṕkate̠ am soṅge roroṛ
iń khaṛagea, o̠na baḍae̠ oco. Onka leka phone saṕkate
iń okoe̠ iń roṛeda, ona hõ baḍae oco do̠ bhage colon
kana.  Je̠mon,  phone  saṕ  kate̠  Hello  me̠nkate̠  ge  iń
phalnań me̠ne̠da. Nonka bon roṛ le̠khan pase̠ć jãhã
okterege babon lajao̠ ocoḱa.


